
རྩོམ་པ་པོ། ཀི་རན་ཀསྟཱུ་རི་ཡཱ།

རི་མོ་བ། ཤྭེཏ་མོཧཱ་པཏྲ།

བོད་སྒྱུར་བ། ཚེ་རིང་དཔལ་འཛོམས།

ཐ་ལི་གཉིད་རྒྱལ
།



བོང་བུ་ཐ་ལི་ནི་གཉིད་རྒྱལ་ཞིག་ཡིན།  

ཁོ་ཞོགས་པ་སྔ་པོ་ལང་ཐུབ་ཀྱི་མེད། 

ཨ་ཁུ་སྟོབས་རྒྱལ་ནི་ཁོའི་སྦྱིན་བདག་རེད། 

ཨ་ཁུས་རྟག་པར་ཐ་ལི་ལ་གཤེ་གཤེ་གཏོང་གི་ཡོད།

ཉིན་ཞིག་བ་མོ་སེར་རིལ་མ་ཡིས། ཐ་ལི། ཁྱོད་ག་རེ་བྱས་

ནས་སེམས་པ་སྐྱོ་ཡི་འདུག་གམ། ཞེས་དྲིས་པ་ན། 

ཐ་ལི་ཡིས། ང་སྔ་པོ་ལང་ཐུབ་ཀྱི་མི་འདུག 

སྦྱིན་བདག་གིས་རྟག་པར་ང་ལ་གཤེ་གཤེ་གཏོང་གི་འདུག 

སྐུ་མཁྱེན། ཁྱོད་ཀྱིས་ཉིན་ལྟར་ང་གཉིད་དཀྲོག་རོགས། 

ཞེས་རེ་སྐུལ་ཞུས།

སེར་རིལ་མས། འགྲིག་གི་རེད། ལབ། 

སང་ཞོགས་སེར་རིལ་མས་སྐད་ཤུགས་ཆེན་

པོས་གཉིད་དཀྲོགས་ནའང་།  ཐ་ལི་ཡར་མ་

ལངས་པ་རེད།

དགོང་མོ་ཐ་ལི་རྒྱུག་ཆུ་བརྒལ་ནས་ཚུར་ཡོང་སྐབས། ཁོ་ལ་ཁྱི་སྒྲོལ་མ་ཐུག་པ་རེད། 

ཐ་ལི་ཡིས་སྒྲོལ་མ་ལ། ང་ཞོགས་པ་སྔ་པོ་ལང་ཐུབ་ཀྱི་མི་འདུག སྐུ་མཁྱེན། ཁྱོད་ཀྱིས་

ཉིན་ལྟར་ང་གཉིད་དཀྲོག་རོགས། ཞེས་རེ་སྐུལ་ཞུས།

སྒྲོལ་མས། འགྲིག་གི་རེད། ལབ། 

སང་ཞོགས་སྒྲོལ་མས་སྐད་ཤུགས་ཆེན་པོས་གཉིད་དཀྲོགས་པ་རེད།  

འོན་ཀྱང་། ཐ་ལི་ཡར་ལང་ཡོད་དམ་ཞེ་ན། ཡོད་མ་རེད། 

4



དེའི་དགོང་མོ་ཐ་ལི་ལ་བྱ་ཕོ་ཚ་ལུ་ཐུག་པ་རེད། ཁོས་ཚ་ལུ་ལ། ཁྱོད་ཀྱིས་ཞོགས་པ་བྱ་སྐད་བརྒྱབ་ནས་

མི་ཚང་མ་གཉིད་དཀྲོག་གི་ཡོད་པ་རེད། ངའང་ཞོར་ལ་དཀྲོག་ཐུབ་པ་འདུག་གམ། ཞེས་དྲིས་པ་ན། ཚ་ལུ་

ཡིས་འགྲིག་གི་རེད་ལབ། 

སང་ཞོགས་ཚ་ལུས་སྐད་ཤུགས་ཆེན་པོས་གཉིད་དཀྲོགས་ནའང་།  ཐ་ལི་ཡར་མ་ལངས་པ་རེད།

ཕྱི་ཉིན་དགོང་མོ་ཐ་ལི་ལ་ཕོ་རོག་ནག་ཆུང་ཐུག་པ་རེད། ནག་ཆུང་དགའ་སྤྲོའི་ངང་ཀྭ་ཀྭ་ཞེས་སྒྲ་སྒྲོག་བཞིན་ཡོད། ཐ་ལི་

ཡིས། ནག་ཆུང་། སྐུ་མཁྱེན། ཁྱོད་ཀྱིས་ང་གཉིད་དཀྲོག་རོགས། ཞེས་རེ་སྐུལ་ཞུས། ནག་ཆུང་གིས་ཡིན་དང་ཡིན་ལབ། 

སང་ཉིན་ཞོགས་པ་ནག་ཆུང་གིས། ཀྭ་ཀྭ ཞེས་སྐད་ཤུགས་ཡོད་ཚད་བརྒྱབ་ནས་གཉིད་དཀྲོགས་ནའང་། ཐ་ལི་གཉིད་

མ་སད་པ་རེད། 

ཐ་ལི་སེམས་པ་ཧ་ཅང་སྐྱོ་བ་རེད། 

ཕྱི་ཉིན་ཞོགས་པ་སྦྲང་མ་ཞིག་འཕུར་ཡོང་ནས། ཁོའི་སྣ་ཁུག་སྒང་ལ་བབས་པ་རེད། 

ཐ་ལི་ཡིས། ཧབ་ཆི་་་ ཧབ་ཆི་་་ ཞེས་ཧབ་སྦྲིད་རྒྱག་བཞིན་ཡར་ལངས་པ་རེད།  ཁོ་ཧང་སང་ནས། ཨ་ཡ་མཚན།  ང་

གང་འདྲ་བྱས་ནས་གཉིད་སད་པ་ཡིན་ནམ། ཞེས་ཆིག་ལབ་བརྒྱབ། སྦྲང་མས་ངས་ཁྱོད་རང་གཉིད་དཀྲོགས་པ་ཡིན་

ལབ། ཐ་ལི་ཡིས། བྱས་ན་ཞོགས་པ་རྟག་པར་ཁྱོད་ཀྱིས་འདི་འདྲ་བྱེད་ཐུབ་པ་འདུག་གམ། ཞེས་དྲིས་པ་ན། སྦྲང་མ། 

ཐུབ་དང་ཐུབ། ཅེས་ལན་བཏབ། ཐ་ལི་སེམས་པ་ཧ་ཅང་དགའ་པོ་བྱུང་བ་རེད། ཉིན་དེ་ནས་བཟུང་། ཁོ་ཞོགས་པ་སྔ་པོ་

ལང་རྒྱུར་དཀའ་ངལ་མེད་པ་ཆགས་པ་རེད། 

